
HUDUDNING IQTISODIY O‘SISHINI “YASHIL” 
IQTISODIYOT ASOSIDA SHAKLLANTIRISHNING 
NAZARIY ASOSLARI
Shomirzayev Abdug‘affor Abdujabbor o‘g‘li
Termiz davlat universiteti 
Iqtisodiyot va turizm fakulteti 
Raqamli iqtisodiyot, biznes boshqaruvi va 
ekonometrika kafedrasi tayanch doktoranti 

Annotatsiya: Ushbu maqolada “yashil” iqtisodiyot tushunchasining kelib chiqishi, “yashil” iqtisodiyotga o‘tishning dol-
zarbligi va zarurati hamda uni rivojlantirish bo‘yicha amaliy takliflar bayon qilingan.

Kalit so‘zlar: “Yashil” iqtisodiyot, “yashillashtirish”, barqaror rivojlanish. 

Abstract: This article describes the origin of the concept of "green" economy, the relevance and necessity of the transition 
to a "green" economy, and practical suggestions for its development.

Key words: “Green” economy, “greening”, sustainable development.

Аннотация: В данной статье описывается зарождение понятия “зеленая” экономика, актуальность и необходи-
мость перехода к “зеленой” экономике, а также практические предложения по ее развитию.

Ключевые слова: “Зеленая” экономика, “озеленение”, устойчивое развитие.

K I R I S H
“Yashil” iqtisodiyot tushunchasi atrof-muhit iqtisodiyoti va ekologiya iqtisodiyotining rivojlanishi asosida 

ilgari surilgan tamoyillarning iqtisodiy siyosatga joriy etilishi natijasida shakllana boshladi. Ushbu atama ilk bor 
1989-yil Buyuk Britaniya hukumati uchun yetakchi iqtisodchilar tomonidan “Yashil iqtisodiyotni rivojlantirish 
rejasi”, deb nomlangan hisobotda foydalanilgan. 

“Yashil” iqtisodiyot atrof-muhit iqtisodiyoti yoki ekologik iqtisodiyotdan farqli ravishda ko‘proq amaliy xusu-
siyatga ega. “Yashil” iqtisodiyot ilm-fan sohasi emas, balki ustun darajada real iqtisodiy siyosat, aniq iqtisodiy 
faoliyat sohalari (energetika, innovatsia, qishloq xo‘jaligi va b.)ga aloqador bo‘lib, u  nazariy jihatdan xo‘jalik 
yuritish tizimini “yashillashtirish”ning umumiy strategiyasini ishlab chiqish va ustuvor yo‘nalishlarini belgilab 
berish bilan shug‘ullanadi. 

M A V Z U G A  O I D  A D A B I Y O T L A R  S H A R H I
So‘nggi yillarda yashil iqtisodiyot va ekologik barqarorlikka asoslangan iqtisodiy rivojlanish mavzusi ilmiy 

doiralar va xalqaro tashkilotlar tomonidan keng o‘rganilmoqda. Ushbu yo‘nalishda qator tadqiqotlar va nazariy 
ishlanmalar mavjud bo‘lib, ular hududlarning iqtisodiy o‘sishini ekologik jihatdan barqaror tarzda shakllanti-
rishga qaratilgan.

Hududlarning iqtisodiy rivojlanishi yashil iqtisodiyot tamoyillari asosida shakllantirilganda, bu, avvalo, 
resurslarni tejash, energiya samaradorligini oshirish va ekologik xavfsizlikni ta’minlash orqali amalga oshiriladi. 
Masalan, H. Daly (1990) tomonidan taqdim etilgan barqaror rivojlanish modeli hududiy iqtisodiyotni barqaror 
va ekologik muvozanatli rivojlantirishni tavsiya etadi. Ushbu model bo‘yicha, iqtisodiy o‘sishning asosiy omillari 
sifatida ekologik kapital, inson kapitali va texnologik yangiliklar ko‘rib chiqiladi.

Yashil texnologiyalar va barqaror energiya manbalaridan foydalanish ham hududlarning yashil iqtisodiyot 
asosidagi rivojlanishida muhim rol o‘ynaydi. Bir qancha tadqiqotlarda (masalan, P.Pearce va K.Turner, 1990) 
yashil texnologiyalarning iqtisodiy samaradorlikka ta’siri tahlil qilingan va ularning atrof-muhitga salbiy ta’sirini 
kamaytirishdagi ahamiyati ta’kidlangan.

T A D Q I Q O T  M E T O D O L O G I YA S I
Ushbu tadqiqot ishlarini amalga oshirishda ilmiy tadqiqot metodologiyasida keng qo‘llaniladigan usullardan 

foydalanildi. Hududning iqtisodiy o‘sishini “yashil” iqtisodiyot asosida shakllantirishni o‘rganishda umumiy-
likdan individuallikka va aksincha tartibda deduksion yoki induksion usullardan foydalanish samara bersa, 
abstrakt-mantiqiy fikrlash usuli esa jarayonni tizimli tahlil qilishda ahamiyatlidir. Ilmiy tahlil jarayonida ana shu 
ilmiy tadqiqot usullaridan, xususan, kuzatish, umumlashtirish, guruhlash, taqqoslash, tahlil qilishda esa sintez 
va tahlil usullarini keng foydalanildi.

T A H L I L  V A  N A T I J A L A R
“Yashil iqtisodiyotni nazariy asoslashdan keyin uning ahamiyatini iqtisodiy subyektlar o‘rtasida ommalash-

tirish zarurati paydo bo‘ladi. Ushbu darajada “yashil” iqtisodiyotning bosh vazifasi jamiyatga ekologik toza ishlab 
chiqarishning zarurligi va ahamiyati to‘g‘risida dunyoqarashni uyg‘otish hisoblanadi(1-rasm).

 

 

"Yashil" iqtisodiyot

Nazariy G'oyaviy Siyosiy Iqtisodiy

1-rasm. “Yashil” iqtisodiyotni boshqarish darajalari1.

“Yashil” iqtisodiyotga o‘tish nazariy hamda  g‘oyaviy jihatdan asoslangandan keyin uning huquqiy asosla-
rini shakllantirish va sohaga oid tegishli qonunchilikni ishlab chiqish zarurati paydo bo‘ladi. “Yashil” iqtisodiyotni 
rivojlantirishga oid qonunchilik iqtisodiyotni “yashillashtirish”ga ko‘maklashish bilan bir vaqtda barcha xo‘jalik 
subyektlari manfaatlariga mos kelishi zarur. Shuningdek, iqtisodiy darajada “yashil” iqtisodiyotni boshqarish 
jarayonlarining natijalariga baho beriladi2.

“Yashil” iqtisodiyot atamasiga BMTning atrof-muhit dasturi doirasida shunday ta’rif beriladi: “Yashil” iqti-
sodiyot ijtimoiy va ekologik barqarorlikni ta’minlaydigan infratuzulmani yaratish uchun davlat va xususiy inves-
titsiyalarni qo‘llab-quvvatlash orqali barqaror rivojlanish amaliyotidir3. BMTning atrof-muhit dasturida “yashil” 
iqtisodiyot sohasida 3 ta asosiy yo‘nalishda ish olib borilayotganligi qayd etilgan. Ular:

- mintaqaviy, submintaqaviy va milliy ko‘lamda barqaror iqtisodiy rivojlanish uchun makroiqtisodiy yon-
dashuvlarni targ‘ib  qilish;

- yashil moliya, texnologiya va investitsiyalardan foydalanishga asosiy e’tiborni qaratgan holda “yashil iqti-
sodiyot” yo‘nalishlarini namoyish qilish;

- mamlakatlarni yashil iqtisodiyotga o‘tishini qo‘llab-quvvatlash.
Yuqoridagi fikrlarni umumlashtirib xulosa qilsak, “yashil” iqtisodiyot atrof-muhitga kam zarar yetkazish 

hamda tabiiy resurslardan oqilona foydalanish orqali barqaror rivojlanishga erishish tamoyilidir. 
Hozirgi kunda iqtisodiy o‘sishni yuqori darajada ta’minlash hamda aholi ehtiyojlarini qondirish maqsadida 

yalpi ichki mahsulot hajmi yildan yilga oshib borayotganini kuzatish mumkin, bu, o‘z navbatida, tabiiy resurs-
lardan keng foydalanishni hamda atrof-muhitga salbiy ta’sirning ortib borishini ham anglatadi. Bunday sharoitda 
“yashil” iqtisodiyotning ahamiyati hamda “yashil”  iqtisodiyotga o‘tishning zarurligi va dolzarbligi yuqori o‘ringa 
chiqadi. Uning dolzarbligi va zarurligi quyidagi omillar bilan belgilanadi;

- atrof-muhitning ifloslanishi va tabiiy resurslar tugashining salbiy oqibatlarini kamaytirish maqsadida iqti-
sodiyotda texnologik modernizatsiyalashni amalga oshirish zarurligi; 

- uglevodorod xomashyosi va uning oxirgi mahsulot qiymatidagi ulushiga bog‘liqligini qisqartirish orqali 
iqtisodiyot raqobatbardoshligini oshirish;

- past uglevodorodga o‘tish jarayonida uglevodorodga bog‘liqlikni qisqartirish4;
Shuningdek, “yashil” iqtisodiyotga o‘tish dolzarbligi yuqoridagi omillar bilangina cheklanib qolmaydi, iqti-

sodiyot rivojlangan sari boshqa omillar ham paydo bo‘la boshlaydi(2-rasm).  

1 Vahobov A.V. Xajibakiyev Sh.X. “Yashil” iqtisodiyot. Darslik. Toshkent. Universitet. 2020. 12 b. 
2 Vahobov A.V. Xajibakiyev Sh.X. “Yashil” iqtisodiyot. Darslik. Toshkent. Universitet. 2020. 12 b. 
3 “UNO environment program” internet sayti kutubxonasi.
4 Vahobov A.V. Xajibakiyev Sh.X. “Yashil” iqtisodiyot. Darslik. Toshkent. Universitet. 2020. 21 b.

1 • Tiklanadigan energiya manbalarini o'zlashtirish

2 • Chiqindilarni boshqarish tizimini takomillashtirish

3 • Suv resurslarini boshqarish tizimlarini takomillashtirish 

4 •"Sof", "barqaror" yoki "yashil" transportni rivojlantirish 

5 •Qishloq xo'jaligida organik dehqonchilikni rivojlantirish

6 •Uy-joy kommunal xo'jaligida energiya samaradorligini oshirish

7 •Ekotizimlarni saqlab qolish va boshqaruv samaradorligini oshirish

8 •"Yashil" texnologiyalarni yaratish va sotish bozorlarini rivojlantirish

2- rasm. “Yashil” iqtisodiyotni rivojlantirishning yo‘nalishlari.

Iqisodiy adabiyotlarda “yashil” iqtisodiyotni rivojlantirishning 8 yo‘nalishi ajratiladi. Bu yo‘nalishlar iqtisodi-
yotning deyarli barcha jabhalarida tejamkorlik hamda tabiatga deyarli zarar yetkazmaydigan yoki juda kam 
zarar yetkazadigan faoliyatlarni qamrab oladi. Shuni alohida ta’kidlash kerakki, “yashil” iqtisodiyot barqaror 
rivojlanish tushunchasini to‘liq ifodalay olmaydi, balki “yashil” iqtisodiyot barqaror rivojlanish tarkibiga kirib, 
unga erishishga xizmat qiluvchi mezon hisoblanadi, chunki barqaror rivojlanish iqtisodiy, ijtimoiy va ekologik 
komponentlarni uyg‘un holatda, ya’ni o‘zaro bog‘liqlikda rivojlantirishni taqozo etadi. 

Hududlarni “yashil” iqtisodiyot asosida rivojlantirish ko‘p jihatdan barqaror energiya manbalariga bog‘liq 
bo‘ladi. Shuning bilan birga, energiyaga bo‘lgan yuqori talabni qondirishda qayta tiklanadigan energiya man-
balari ulushini doimiy ravishda oshirib borish “yashil” iqtisodiyotga o‘tish tamoyillariga har jihatdan mos keladi. 
Yuqoridagi 2-rasmdan ko‘rinib turibdiki, tiklanadigan energiya manbalarini o‘zlashtirish “yashil” iqtisodiyotni 
rivojlantirishning eng muhim yo‘nalishlaridan biri hisoblanadi. Umuman, tiklanadigan energiya manbalariga 
e’tibor qaratish ko‘p jihatdan quyidagi muhim omillarga bog‘liq:

- tiklanadigan energiya manbalarini o‘zlashtirishda ilg‘or texnologiyalarni qo‘llash hisobiga narx raqobati-
ning o‘sishi;

- ushbu sohaning rivojlanishi uchun ijobiy ta’sir etuvchi siyosiy tashabbuslarning ommalashuvi;
- sohani moliyalashtirish uchun qulay investitsiya muhitining yaratilishi;
- energetik va ekologik muammolarni hal qilish masalasi;
- rivojlanayotgan mamlakatlar iqtisodiyotida energiyaga bo‘lgan talabning ortib borishi5; 
Shuning bilan birga, iqtisodiyot rivojlangan sari boshqa omillar yuzaga chiqish ehtimoli borligini ham unut-

maslik kerak. 
O‘zbekiston Respublikasi Prezidentining 2023-yil 11-sentyabrdagi “O‘zbekiston – 2030” strategiyasi 

to‘g‘risida”gi PF-158-son6 Farmoniga ko‘ra  qabul qilingan “O‘zbekiston – 2030” strategiyasida 2030-yilgacha 

5 Vahobov A.V. Xajibakiyev Sh.X. “Yashil” iqtisodiyot. Darslik. Toshkent. Universitet. 2020. 100 b.
6 lex.uz›docs/6600413

erishiladigan maqsadlar va ularning samaradorlik ko‘rsatichlari batafsil bayon qilingan. Strategiyaning ikkinchi 
bob 51-maqsadida “yashil” iqtisodiyotga o‘tish, uning asosi bo‘lgan qayta tiklanuvchi energiyadan foydalanish 
ko‘rsatkichlarini keskin oshirish nazarda tutilgan. Unga ko‘ra, quyidagilar maqsad qilingan:

- qayta tiklanuvchi energiya manbalarini 25 ming MVt hamda jami iste’moldagi ulushini 40% ga yetkazish;
- sanoatda “yashil sertifikat”lar bozorini rivojlantirish va “ekologik markirovkalash” amaliyotini joriy qilish;
- 3 GVt quvvatli 3 ta IESlarni modernizatsiya qilish orqali tabiiy gaz sarfini kamaytirish; 
- ko‘p qavatli uy-joylardagi xonadonlarning energiya samaradorligi (energoaudit)ni baholash tizimini joriy 

qilish;
- shaharlardagi jamoat transpotini  ekologik toza yoqilg‘iga o‘tkazish; 
- iqlim o‘zgarishi sohasida barcha issiqxona gazlarini qamrab oluvchi monitoring tizimini (MRV) yaratish; 
- issiqxona gazlarining YIM birligiga nisbatan 2010-yildagi darajasidan 30% ga qisqartirish7. 

X U L O S A  V A  T A K L I F L A R
Hududlarning iqtisodiy o‘sishini yashil iqtisodiyot asosida shakllantirish masalasi global miqyosda dolzarb 

va muhim yo‘nalishlardan biri hisoblanadi. Yashil iqtisodiyot modeli iqtisodiy rivojlanish va ekologik barqarorlikni 
birgalikda ta’minlashga qaratilgan bo‘lib, bu esa tabiiy resurslardan oqilona foydalanish, atrof-muhitga zarar 
yetkazmaslik va uglerod izlarini kamaytirish orqali amalga oshiriladi.

  Xulosa qilib aytganda, yashil iqtisodiyot tamoyillari asosida iqtisodiyotni rivojlantirish kelajak avlodlarga 
yanada ekologik toza va iqtisodiy barqaror muhit yaratish imkonini beradi. Shu sababli, yashil iqtisodiyotga 
asoslangan strategiyalarni ishlab chiqish va joriy etish bugungi kundagi eng muhim vazifalardan biri bo‘lib, u 
barqaror rivojlanish maqsadlariga erishishda muhim o‘rin tutadi.

